Yfirlýsing um Nýja norræna eldhúsið sem vinnuhópurinn setti saman.

“Við norrænir matreiðslumenn, teljum tímabært að skapa nýja norræna matargerðarlist, þar sem bragðgæði og önnur sérkenni eru fyllilega sambærileg við fremstu matargerðarlist í heiminum”.

Ný norræn matargerðarlist á að:

1. Einkennast af hreinleika, ferskleika, einfaldleika og siðferði sem við viljum tengja við okkar heimshluta.

2. Endurspegla árstíðirnar í máltíðunum.

3. Byggja á hráefni sem vex við framúrskarandi skilyrði í loftslagi okkar og náttúru.

4. Sameina kröfuna um ljúfengan mat og nútíma þekkingu á heilsu og vellíðan fólks.

5. Efla fjölbreytni norrænna afurða, hvetja framleiðendur matvara til dáða og breiða út þekkingu um matarmenningu norrænna þjóða.

6. Efla velferð dýra, sjálfbæra þróun í hafinu, á ræktuðu landi og í óbyggðum.

7. Þróa nýjar vinnsluaðferðir á hefðbundnum norrænum matvælum.

8. Flétta saman góðar norrænar matreiðsluaðferðir og matarhætti við utanaðkomandi hugmyndir og áhrif.

9. Sameina sjálfsþurftarbúskap og vöruskipti á hágæða afurðum milli svæða í þessum heimshluta.

10. Bjóða almennum neytendum, fulltrúum landbúnaðar og fiskveiða, stórum og smáum matvælaframleiðendum, kaupmönnum, dreifingaraðilum,  vísindamönnum, stjórnmálamönnum og yfirvöldum til samvinnu um verkefnið sem verði öllum norðurlandabúum til gagns og gleði.

Útskýringar

Matargerðarlist ber vitni um möguleika, aðstæður og verðmæti sem ríkja í viðkomandi landi eða landssvæði og er því mikilvægur hluti af sjálfsmynd íbúanna.  Þróun nýrrar matargerðarlistar felst því einnig í þróun á gildismati og sjálfsmynd.  Við viljum að ný norræn matargerðarlist byggi á hefðbundnum norrænum gildum sem tekin eru til stöðugrar endurskoðunar.  Við viljum að ný norræn matargerðarlist sé heil og trúverðug.  Það er ekki allt gamalt gott og breytingar eru heldur ekki endilega framfarir.

Með hreinleika er átt við:  Náttúrulegar fæðutegundir, engin gerviefni og lítið unnar afurðir.

Með ferskleika er átt við:  Þá tilfinningu sem við fáum þegar við ferðumst um strjálbýli í köldu loftslagi á Norðurlöndum.  Blæbrigðaríka, bragðmikla og safaríka ávexti og ber frá köldum svæðum eins og norræn sumarepli, skógarbláber og íslensk aðalbláber í samanburði við tegundir sem ræktaðar eru í iðnaðarumhverfi.

Með einfaldleika er átt við:  Einfaldar matreiðsluaðferðir sem laða fram bragð hráefnisins og að matur sé búin til án óþarfa tilburðar.

Með siðferði er átt við:  Ábyrgð, heiðarleika, að deila þekkingu með öðrum, að taka tillit til náttúrunnar og velferð dýranna, réttlæti í viðskiptum, að erfðabreyttum lífverum og vaxtahvetjandi efnum sé hafnað og að engin matvæli fari til spillis.

1. Eitt af því sem gefur lífi okkar gildi hér á norðurslóðum er birtan og árstíðarhringurinn.  Við fögnum því að árstíðirnar eru breytilegar og óskum eftir því að þær komi skýrt fram í norrænum réttum, drykkjarvörum og máltíðum.

2. Margar berja og ávaxtategundir,  korntegundir og mjölvaríkar afurðir vaxa við framúrskarandi skilyrði á Norðurlöndum þar sem bragðið fær að þróast og dafna.  Við viljum treysta þær í sessi og láta þær njóta sín betur í matargerðarlist okkar.

Ýmiskonar hráefni svo sem viltir sveppir, ber og kryddjurtir á norðlægum slóðum eiga að gegna stærra hlutverki í matarháttum okkar.

Á Norðurlöndum er fjöldi stöðuvatna og löndin eru umlukin hafi, þar sem saltmagnið sveiflast mikið frá ferskum Helsingjabotni til brimsalts Atlanshafs.  Einkennandi fyrir vötnin okkar er lágt hitastig, hægur vöxtur og bragðmiklir fiskar og skeldýr.  Fiskur og skeldýr eiga að gegna miklu meira hlutverki í norrænni matargerð.

3. Við viljum þróa nýjar tegundir af ljúfengum mat, sem byggist ekki á minni notkun á dýrafitu en við erum vön í norrænni matargerð.  Um leið viljum við biðja næringarsérfræðinga að beina sjónum sínum að þeim norrænu matvörum sem lítill gaumur hefur verið gefinn að og óhefðbundnum ræktunar og framleiðsluaðferðum, sem skapa ekki einungis bragðgóðar matvörur heldur hafa einnig jákvæð áhrif á heilbrigði og ónæmiskerfi fólks.  

Við notum ekki feiti ef hún er óþörf fyrir bragð eða næringargildi matarins og við fordæmum notkun fitu til þess eins að farða rétti eða aðra matvöru án þess að hún  hafi nokkuð gildi fyrir bragðgæði matarins.

4. Fæstir þekkja gæði og fjölbreytni norrænna hráefna.  Ný norræn matargerðarlist á að auka þekkingu á þessari fjölbreytni og þeim möguleikum sem hún gefur í matargerð.  

Í finnskum skógum eru að minnsta kosti 50 mismunandi villtar ætiberjategundir og þar af er rúmlega helmingur til sölu, en hvenær hafa þau verið á boðstólum annars staðar á Norðurlöndum?

Fákeppni í mörgum starfsgreinum vinnur á móti fjölbreytninni.  Við teljum að stórfyrirtækjum beri sérstök skylda til að hafa háan metnað í vöruþróun og stuðla þannig að aukinni fjölbreytni í framleiðslu og auknu úrvali framleiðenda.  Við hvetjum til alls kyns samstarfs stærri og smærri fyrirtækja, sem gagnast báðum aðilum og stuðlar að þróun norrænnar matargerðarlistar.

5. Ný norræn matargerðarlist á að stuðla að sjálfbærri þróun, taka tillit til villtrar náttúru og stuðla að velferð dýra.

Í dag er töluverð framleiðsla og neysla á vistvænum fæðutegundum á Norðurlöndum.  Þessi þróun nýtur góðs af rannsóknum, fræðslu og þróunarverkefnum og er hluti af alþjóðlegri þróun sem við viljum taka virkan þátt í. 

6. Við viljum kanna og endurnýja hefðbundnar norrænar uppskriftir og vinnsluaðferðir.

Við viljum tileinka okkur þekkingu gamals fólks á jaðarsvæðum og annars staðar sem hana er að finna.

Söltun, reyking, þurrkun og sultun á sumar- og haustuppskeru, sjávarföng, slátrun og veiðar eru hluti af menningar- og matarahefðum okkar og aðferð til að þróa hráefnin.

7. Ný norræn matargerðarlist er alltaf opin fyrir nýjum hugmyndum.  Það er ekki verið að tala um innhverft safnaeldhús.

8. Við viljum styðja þróun á óhefðbundnum dreifingarleiðum (til dæmis útimörkuðum í bæjum og borgum og framboði af staðbundnum afurðum í útibúum stórmarkaða)  og leggja okkur fram við að tryggja kjör lítilla nýskapandi matvinnslufyrirtækja.  Við hvetjum yfirvöld til að skrá og standa vörð um hefðbundnar afurðir og framleiðsluaðferðir.

9. Við bjóðum stjórnmálamönnum og yfirvöldum til samstarfs um hvernig löggjöf, reglur og stjórnun á matvælasviðinu gefi matvöruframleiðendum kost á að framleiða hágæða matvörur og máltíðir – öllum Norðurlandabúum til gagns og ánægju.  

Við biðjum Norrænu ráðherranefndina um að setja á laggirnar skrifstofu sem hafi umsjón með að þróa möguleika norrænnar matargerðarlistar og auka veg hennar.

